
reading program. Uqalimaariuqsaniq is a sequential 

supports students in their development as readers.

The Tulliniliara Reading Series will inform readers 
about jobs available in their community. It will also 
provide opportunities for readers to consider their own 
interests and skills when thinking about future work. 
Awareness of career possibilities at a young age will better 
prepare children to understand the opportunities that are 
open to them and the importance of staying in school.

These books represent the Department of Family Services’ 
investment in the early development of our future workforce.

ᐊᕕᑦᑐᖅᓯᒪᓂᖕᒐ 1: ᐅᓪᓗᖅ 
ᓯᕗᓪᓕᖅᐹᖅ

	 ᐄᕕ ᖁᒃᓴᓱᕈᔪᒃᐳᖅ. ᓯᕗᓪᓕᖅᐹᕆᒻᒪᒍ 
ᐃᓕᓐᓂᐊᕐᕕᒋᓂᐊᓕᖅᑕᖓᓂ. ᓇᖏᖅᐳᖅ 
ᐃᓕᓐᓂᐊᖃᑎᒋᓂᐊᖅᑕᖏᑕ ᓵᖓᓂ. 
ᐃᖅᑲᑲᑕᐃᓐᓇᖅᐹ ᐊᓈᓇᖓᑕ ᐅᖃᖅᑲᐅᔭᖓ ᐅᓪᓛᖅ. 
“ᑐᓵᒻᒪᕆᖕᓂᐊᖅᐳᑎᑦ ᖃᓄᐃᖁᔭᐅᔭᕌᖓᕕᑦ, ᐊᐃ? 
ᐱᒋᐊᑦᑎᐊᕐᓂᐊᓕᕋᕕᑦ,” ᐊᓈᓇᖓ ᐅᖃᖅᑲᐅᕗᖅ.
	 ᐱᑦᑎᐊᖖᒋᒐᔪᓚᐅᖅᐳᖅ ᐄᕕ 
ᐃᓕᓐᓂᐊᕐᕕᒋᓚᐅᖅᑕᖓᓂ. ᐱᔭᒃᓴᒥᓂᒃ 
ᐱᓕᕆᔪᓐᓇᑦᑎᐊᖃᑦᑕᓚᐅᙱᒻᒪᑦ. ᑭᓯᐊᓂ 
ᐱᖃᓐᓇᕆᔭᒥᓂᒃ ᐃᒡᓚᖅᑎᑦᑎᔭᕆᐊᒃᓴᖅ 
ᖁᕕᐊᒋᔭᖃᓚᐅᖅᐳᖅ. ᐃᓕᓐᓂᐊᖃᑎᒥᓂ 
ᐃᔪᕐᓈᕿᒐᔪᓚᐅᖅᐳᖅ.

22



	 “ᐊᐃᖓᐃ, ᐄᕖ. ᔫᓕᐅᔪᖓ,” ᐃᓕᓴᐃᔨ 
ᐅᖃᖅᐳᖅ. ᔫᓕ ᐃᓄᖅᑭᑦᑑᓪᓗᓂ. ᐃᒡᒐᖃᖅᑐᓂ 
ᐊᖕᒪᓗᖅᑐᓂᒃ ᐅᔭᒥᒋᓪᓗᓂᖕᒋᒃ. “ᐃᓕᓐᓂᐊᖃᑎᒌᑦ, 
ᑐᙵᓱᒃᑎᓚᐅᖅᓯᐅᒃ ᐄᕕ. ᐅᓪᓗᒥ ᓯᕗᓪᓕᖅᐹᕆᒻᒪᒍ 
ᐅᕗᖕᒐ ᐃᓕᓐᓂᐊᕐᕕᖕᒧᑦ.”
“ᐊᐃᖓᐃ, ᐄᕕ,” ᑕᒪᕐᒥᒃ ᐅᖃᖅᐳᑦ.
“ᐃᓕᖕᓂᒃ ᐅᖃᐅᓯᕆᐊᕐᔪᒍᓐᓇᖅᐱᑦ?” ᔫᓕ ᐊᐱᕆᕗ.
ᐊᖏᕐᕋᖅᓯᐹ, ᐄᕕ ᐃᓱᒪᕗᖅ. ᐃᓕᓐᓂᐊᕐᕕᐅᑉ 
ᖃᓂᒋᐸᓗᒃᑕᖓᓅᙱᑦᑐᖅ ᐊᑖᑕᑦᓯᐊᖓᑕ 
ᓇᔪᖅᑕᖓᓄᑦ, ᑭᓯᐊᓂ ᐊᖕᒋᕐᕋᖕᒐᓄᑦ 
ᓄᓇᒋᓚᐅᖅᑕᖓᓄᑦ.
	 ᓂᐱᖅᑯᖅᑐᓪᓗᓂ ᐅᖃᖅᐳᖅ, “ᑕᒪᐅᖓ 
ᓅᓚᐅᖅᑐᒍᑦ ᐱᓇᓱᐊᕈᓯᐅᓚᐅᖅᑐᒥ. 
ᐊᑖᑕᑦᓯᐊᕋ ᐃᑲᔪᖅᑎᖃᕆᐊᖃᕐᒪᑦ, 
ᐊᓈᓇᒐ ᐃᖅᑲᓇᐃᔮᖅᑖᓚᐅᕐᖕᒐᑦ ᑕᒫᓂ 
ᐊᑖᑕᑦᓯᐊᒃᑯᑦᑎᓐᓃᓕᖅᑐᒍᑦ. ᐊᓈᓇᒐ 
ᐃᓗᐊᖅᓴᐃᔨᐅᖕᒪᑦ. ᐊᒻ, ᐊᖅᓴᕆᐊᒃᓴᖅ 
ᖁᕕᐊᒋᔭᖃᖅᑐᖓ ᐊᒻᒪᓗ ᑎᑎᕋᐅᔭᕈᒻᒪᐅᓪᓗᖓ.”
	 “ᖃᐅᒃᐸᑦ ᑎᑎᕋᐅᔭᕐᓂᐊᖅᑐᒍᑦ,” ᔫᓕᐅᑉ 
ᐅᖃᐅᑎᕚ ᖁᖕᒐᓯᒪᓯᓐᓈᖅᑐᓂ. “ᐃᖕᓇ ᐃᓄᖃᙱᑦᑐᖅ 
ᐃᒃᓯᕙᐅᑕᕆᔪᒪᕕᐅᒃ ᓄᐊᑉ ᓴᓂᐊᓃᑦᑐᖅ?”

	 ᐄᕕ ᓯᕗᓪᓕᖅᐹᖕᒐᓂᒃ ᐅᓪᓗᖃᑦᑎᐊᓚᐅᖅᐳᖅ. 
ᓄᐊ ᐱᑦᑎᐊᖅᑐᐊᓘᓪᓗᓂ ᐊᒻᒪᓗ ᐃᒡᓚᖅᐸᒃᖢᓂ 
ᐃᔪᖅᓵᕆᔭᕌᖓᑦ. ᓂᕐᒪᔪᖃᑎᒋᓪᓗᓂᐅᒃ 
ᐊᓃᕋᔭᖕᓇᐅᑎᓪᓗᒍ. ᐃᓕᓐᓂᐊᖃᑎᖏᑦᑕ ᐃᓚᖏᓐᓂᑦ 
ᐊᐱᕆᔭᐅᕗᖅ ᖃᓄᐃᑦᑑᖕᒪᖔᑦ ᓄᓇᖓᓂ, 
ᖁᕕᐊᓱᓚᐅᖅᑐᑎᒡᓗ ᐃᖃᐃᓕᓴᕐᓇᐅᑎᓪᓗᒍ.

ᐊᕕᑦᑐᖅᓯᒪᓂᖕᒐ 2: ᓈᒻᒪᖕᒋᑦᑐᖅ 
ᐱᒋᐊᓕᖅᐳᖅ

	 ᖃᐅᑎᓪᓗᒍ, ᓈᒻᒪᙱᑦᑐᖅ ᐱᒋᐊᓕᕆᕗᖅ. 
ᐅᖃᐅᓯᓕᕆᓂᕐᒥᒃ ᐃᓕᓐᓂᐊᓕᖅᑎᓪᓗᒋᑦ. 
ᐅᖃᐅᑎᔭᐅᓪᓗᑎᒃ ᐱᒋᐊᖁᔭᐅᓕᖅᖢᑎᒃ ᐱᔭᒃᓴᖏᓐᓂᒃ 
ᐱᓇᓱᐊᕈᓯᐅᓛᖅᑐᒥ ᑕᑯᖅᑯᔾᔨᓂᕆᓛᖅᑕᖓᓂᒃ. 
ᐄᕕ ᓂᕈᐊᖅᖠᕆᐊᖃᕋᓗᐊᖅᖢᓂ ᓄᓇᖅᑲᑎᒥᓂᒃ 
ᐅᕝᕙᓘᓐᓃᑦ ᖃᐅᔨᒪᔭᐅᑦᑎᐊᖅᑐᒥᒃ 
ᐅᑭᐅᖅᑕᖅᑐᒥᐅᑕᕐᒥᒃ, ᑭᓯᐊᓂ 
ᐃᖅᑲᐃᔪᓐᓇᙱᑦᑎᐊᖅᐳᖅ ᑭᓇᒥᒡᓘᓐᓃᑦ. 
ᑕᑯᖅᑯᔾᔨᓂᖃᓛᕈᒪᙱᓚᖅ ᐄᕕ.
	 ᐄᕕ ᐃᒃᐱᒋᐅᔭᐃᓐᓇᖅᐳᖅ ᐃᒻᒥᓂᒃ 
ᐃᓱᒪᒃᓴᖅᓯᐅᕈᓐᓇᑦᑎᐊᕆᙱᖦᖢᓂ ᐱᔭᒃᓴᕋᓗᐊᒥᓂᒃ 
ᓲᕐᓗ ᒫᓐᓇᑎᑐᑦ, ᐃᔪᕆᔭᐅᔪᒪᓇᓂᓗ 
ᐃᓕᓐᓂᐊᖃᑎᒥᓂᑦ ᑕᑯᖅᑯᔾᔨᓕᖅᐸᑦ 
ᐱᑦᑎᐊᖅᓯᒪᙱᑦᑐᐊᓘᒍᓂ.

	 ᐃᓕᓐᓂᐊᕇᖅᑎᓪᓗᒋ ᓱᓕ ᐃᓱᒪᑖᓚᐅᙱᓚᖅ 
ᑭᓇᒥᒡᓘᓐᓃᑦ. ᑎᑎᕋᕐᕕᒃᓴᓂ ᒪᑐᓪᓗᓂᐅᒃ 
ᐊᓂᒋᐊᕋᓗᐊᖅᐳᖅ ᔫᓕᒧᑦ ᑕᑯᔭᐅᙱᓪᓗᓂ. ᑭᓯᐊᓂ 
ᖃᐅᔨᔭᐅᕗᖅ.
	 “ᐄᕖ, ᑭᓇᒥᒃ ᓂᕈᐊᖅᖠᖅᐱᑦ?” ᔫᓕ ᐊᐱᕆᕗ.
	 ᐄᕕ ᐃᓱᒪᑲᐅᖅᑐᖅᐳᖅ. “ᖃᐅᔨᒪᖅᑲᐅᖕᒋᑦᑐᖕᒐ 
ᓂᕈᐊᖅᖠᕆᐊᖃᕐᓂᓐᓂᒃ.” ᐅᖃᖅᐳᖅ.
	 “ᐊᓂᔪᓐᓇᖅᓯᕗᖔ?”
	 “ᐊᑏ, ᑭᓯᐊᓂ ᓂᕈᐊᖅᖠᖅᓯᒪᖁᓂᐊᕆᒃᑭᑦ 
ᖃᐅᒃᐸᑦ,” ᔫᓕ ᐅᖃᖅᐳᖅ. 
	 ᖃᐅᑎᓪᓗᒍ, ᐄᕕ ᓱᑰᖅᑕᐅᕗᖅ ᓄᐊᒥᒃ 
ᐃᒡᓚᖅᑎᑦᑎᓚᐅᕐᓂᕐᒥᓄᑦ ᓂᐱᖃᙱᓪᓗᑎᒃ 
ᐅᖃᓕᒫᕐᓇᐅᑎᓪᓗᒍ. ᐸᒡᕕᓵᕆᓇᓱᓚᐅᙱᑦᑑᒐᓗᐊᖅ 

ᐃᓕᓐᓂᐊᖃᑎᒥᓂᒃ. ᑭᓯᐊᓂ ᐅᖃᓕᒫᒐᖅ 
ᐱᓚᐅᖅᑕᖓ ᓇᓗᓇᓗᐊᖅᑐᐊᓘᓚᐅᕐᒪᑦ. 
ᑕᐃᒪᓐᓇ, ᐅᖃᓕᒫᙱᖔᖅᖢᓂ, ᑎᑎᕋᐅᔭᓚᐅᕐᒪᑦ 
ᓄᐊᙳᐊᕐᒥᒃ ᐱᖃᓐᓇᕆᔭᖏᓐᓂᒡᓗ ᐃᔪᖅᓵᕆᓪᓗᓂ 
ᑑᕐᖕᒐᖖᒍᐊᓕᐊᕆᓪᓗᓂᒋᑦ. ᔫᓕᐅᑉ ᐊᖅᓵᖅᑐᓂᐅᒃ 
ᑎᑎᕋᐅᔭᖅᑕᖓᓂᒃ.
	 ᖃᐅᖅᑭᒃᑎᓪᓗᒍ, ᐱᔮᖅᓱᑲᑕᓕᖅᖢᓂ 
ᐃᙱᕆᐅᖅᓴᓂᖃᖅᑎᓪᓗᒋᑦ ᐃᙱᕆᐅᖅᓴᑎᑦᑎᔫᓪᓗ 
ᐃᓕᓴᐃᔨᑉ ᐊᖓᔪᖅᑳᖓᑕ ᐊᓪᓚᕝᕕᖕᒐᑑᖅᑎᑦᑐᓂᐅᒃ. 
ᐃᖅᑲᐅᒪᔪᓐᓇᙱᓐᓇᒪᒋᑦ ᐅᖃᐅᓯᖅᑕᖏᑦ 
ᐃᖖᒋᐅᓯᐅᑉ. ᐃᓱᒪᓚᐅᖅᐳᖅ ᐃᒡᓚᖅᑎᑦᑎᔪᓐᓇᕈᓂ 
ᐊᕐᓇᓂᒃ ᐊᑭᑦᑎᐊᖓᓃᑦᑐᓂᒃ, 
ᐅᔾᔨᕆᔭᐅᓇᔭᕋᓱᒋᙱᓐᓇᒥ ᐃᙱᙱᓐᓂᖓᓂᒃ.
	 “ᖃᓄᐃᓕᐅᕐᓂᐊᓕᖅᐱᑕᓕ ᐃᓕᓐᓂᒃ, ᐄᕖ?” 
ᐊᓈᓇᖓ ᐊᓂᖅᓴᐅᒥᓪᓗᓂ ᐅᖃᖅᐳᖅ ᐄᕕᐅᑉ 
ᐅᓂᒃᑲᐅᑎᖕᒪᒍ ᐃᓕᓐᓂᐊᕐᕕᖕᒥ ᖃᓄᐃᖅᑲᐅᓂᕐᒥᓂᒃ.
	 “ᐅᓂᒃᑲᐅᑎᓚᐅᕐᓚᒋᑦ ᓄᑲᑉᐱᐊᑯᓗᖕᒥᒃ 
ᐱᔮᖅᓱᖃᑦᑕᖅᑐᒥᒃ,” ᐊᑖᑕᑦᓯᐊᖓ ᐅᖃᖅᐳᖅ. ᐄᕕ 
ᑎᔅᓯᑦᑕᒃᐳᖅ. ᐊᑖᑕᑦᓯᐊᖓ ᐅᓂᒃᑳᒃᑳᓘᖕᒪᑦ.

ᐊᕕᑦᑐᖅᓯᒪᓂᖕᒐ 3: 
ᓈᓴᐅᓯᕆᓐᓇᒥ

	 ᐄᕕ ᓱᑰᖅᑕᐅᖃᑦᑕᕈᒪᙱᑦᑑᒐᓗᐊᖅ. ᑕᐃᒪᓐᓇ 
ᑭᓯᐊᓂ ᐱᖃᑦᑕᖅᐳᖅ. ᑕᐃᒪᓐᓇᓗ ᐱᕙᒃᑭᓪᓗᓂ 
ᐱᓇᓱᐊᕈᓯᐅᑉ ᑐᒡᓕᐊᓂ ᐃᓕᓐᓂᐊᕐᕕᒋᓕᖅᑕᖓᓂ.
	 ᐃᓅᓯᓕᕆᓂᖃᓕᖅᑎᓪᓗᒋᑦ, ᔫᓕᐅᑉ 
ᐊᐱᕆᖃᑦᑕᓚᐅᖅᐸᐅᒃ ᓇᓗᔮᓗᖏᓐᓂᒃ ᖃᓄᖅ 
ᑭᒡᒍᓯᖃᕐᒪᖔᑕ. ᑭᒡᓕᓯᓂᐊᕐᓇᐅᑎᓪᓗᒍ, 
ᓇᓗᔪᑑᓚᐅᕆᕗᖅ ᑐᑭᓯᙱᓐᓇᒥ 
ᖃᐅᔨᓴᕐᓂᕆᔭᖏᓐᓂᒃ ᑭᓱᒥᒃ ᐱᔾᔪᑎᖃᕐᒪᖔᑦ. 
ᐅᖃᐅᓯᓕᕆᓂᕐᒥ, ᓱᑰᖅᑕᐅᓕᓚᐅᕆᕗᖅ 
ᑎᑎᕋᐅᔭᕐᓂᖓᓄᑦ ᓵᒥᓂ. ᐃᓱᒪᒋᓕᕌᖓᒥᐅᒃ 
ᑕᑯᖅᑯᔾᔨᔭᕆᐊᖃᕐᓂᓂ ᓈᕐᓗᖅᑰᔨᖃᑦᑕᓚᐅᖅᐳᖅ. 
ᐃᓱᒪᒃᓴᖅᓯᐅᕈᓐᓇᕋᔭᙱᓐᓇᒥ ᐊᑯᓂᑲᓪᓚᒃ 
ᐱᔭᕇᕋᓱᒋᐊᒃᓴᖅ!

	 ᑭᖑᓪᓕᖅᐹᒥ ᓈᓴᐅᓯᕆᓂᕐᒥᒃ 
ᐃᓕᓐᓂᐊᕐᓂᖃᖅᐳᑦ. “ᖃᓄᐃᒻᒪᑦ 
ᑎᑎᕋᐅᔭᑐᐃᓐᓇᕈᓐᓇᙱᓚᒍᑦ ᐅᓪᓗᓗᒃᑖᖅ?” ᐄᕕ 
ᐃᓯᔾᔪᒃᐳᖅ.
	 “ᐃᖃᐃᓕᓴᕐᓗᑕᓘᓐᓃᑦ,” ᓄᐊ ᐅᖃᖅᐳᖅ, 
ᖁᖓᖦᖢᓂ ᓇᒡᓕᒍᓱᓕᕋᒥ.
	 “ᑎᑎᕋᕐᕕᒃᓴᒧᑦ ᒪᐅᖓ ᐃᔨᒋᓚᐅᑲᒋᑦᑎ,” ᔫᓕ 
ᐅᖃᖅᐳᖅ, ᐄᕕᒃᑯᒃ ᓄᐊᓗ ᐅᖃᓪᓚᒍᓐᓃᖅᐳᒃ.
	 ᐄᕕ ᓈᓚᑦᑎᐊᕋᓱᒃᐳᖅ ᔫᓕᐅᑉ 
ᐅᖃᐅᓯᕆᔭᖏᓐᓂᒃ. ᐱᔾᔪᑎᖃᖅᑑᒐᓗᐊᖅ 
ᑲᑎᑎᕆᓂᕐᒥᒃ, ᑭᓯᐊᓂ ᐄᕕᐅᑉ 
ᐃᓱᒪᒋᐊᓂᒍᓐᓇᙱᒻᒪᒍ ᓇᓗᓕᔭᒃᑲᒥ. 
ᑕᐃᒪᐃᑦᑐᓐᓇᖅᓯᓚᐅᖅᓯᒪᙱᑦᑐᖅ.
	 ᔫᓕ ᑐᓂᐅᖅᑲᐃᕗᖅ ᑎᑎᕋᕐᕕᒃᓴᓂᒃ 
ᐱᓕᒻᒪᒃᓴᕐᓂᐊᕐᒪᑕ ᐃᓕᓐᓂᐊᖅᑕᒥᓂᒃ. “ᑖᒃᑯᐊ 
ᐱᔭᕇᕋᓱᒡᓚᕗᑦ ᓄᖅᑲᕐᓇᖅᓯᙱᓐᓂᖓᓂ ᐅᓪᓗᒥ,” ᔫᓕ 
ᐅᖃᖅᐳᖅ.
	 ᐄᕕᐅᑉ ᑕᑯᓇᒃᐸᐃᑦ ᐃᓕᓐᓂᐊᖃᑎᓂ. 
ᐱᓕᕆᓇᓱᓯᑲᐅᑎᒋᔪᐃᓐᓇᑦᑎᐊᑦ. ᑐᓵᕙᖏᑦ 
ᑎᑎᕋᖅᐸᓚᑦᑎᔪᑦ ᐸᐃᑉᐹᒃᑯᑦ. ᕿᒥᕐᕈᐊᖅᐸᐅᒃ 
ᑎᑎᕋᕐᕕᒃᓴᓂ. ᑕᒪᕐᒥᑦᑎᐊᕐᓗ ᑐᑭᖃᕆᙱᑦᑎᐊᖅᐸᖏᑦ. 
ᓇᓗᓕᖅᐸᓪᓕᐊᑐᐃᓐᓇᖅᐳᖅ. ᖃᓄᐊᓗᑭᐊᖅ 
ᑐᑭᓯᔪᓐᓇᖅᑐᐃᓐᓇᑦᑎᐊᖑᕙᑦ ᑎᑎᕋᖅᓯᒪᔪᓂᒃ 
ᐸᐃᑉᐹᒃᑯᑦ? ᖃᓄᐊᓗᑭᐊᖅ ᐅᑯᐊ ᑐᑭᖃᖅᑑᒐᓗᐊᑦ 
ᑎᑎᖅᑲᑦ?

	 ᐄᕕ ᑎᑎᕋᙱᑦᑐᑑᔪᒪᙱᒃᑲᓗᐊᖅᐳᖅ. 
ᑎᑎᕋᐅᔭᑐᐃᓐᓇᓕᖅᐳᖅ. ᐃᖅᑲᐃᓪᓗᓂᓗ 
ᐊᑖᑕᑦᓯᐊᖓᑕ ᐅᓂᒃᑳᓚᐅᖅᑕᖓᓂᒃ ᐊᖑᓇᓱᒃᑎᓂᒃ 
ᐱᔾᔪᑎᖃᖅᖢᓂ ᑕᐃᔅᓱᒪᓂᑲᓪᓛᓗᒃ.
	 ᓈᓴᐅᓯᕆᓂᕐᒥᒃ ᑎᑎᕋᕐᕕᒃᓴᒃᑯᑦ, 
ᑎᑎᕋᐅᔭᓕᖅᐳᖅ ᐃᓄᒃᓱᒐᙳᐊᓂᒃ. ᐊᒻᒪᐃᓛᒃ, 
ᐊᐱᖅᑯᑏᑦ ᐊᑯᓐᓂᖓᒍᑦ, ᑐᒃᑐᙳᐊᓕᐅᓕᖅᐳᖅ, 
ᐸᖓᓕᙳᐊᖅᑐᓂᒃ ᓇᑎᕐᓇᒃᑯᑦ. ᑎᑎᕋᐅᔭᓕᕆᕗᖅ 
ᒪᕐᕉᖕᓂᒃ ᐊᖑᓇᓱᒃᑎᙳᐊᖕᓂᒃ ᐱᓯᒃᓯᓂᒡᓗ 
ᖃᕐᔪᙳᐊᓕᔭᖅᑑᖕᓂᒃ ᖃᖅᑲᐅᑉ ᖄᖓᓂ, ᐊᒻᒧᑦ 
ᐃᔨᒋᙳᐊᖅᑑᖕᓂᒃ ᑐᒃᑐᓂᒃ.
	 ᐄᕕ ᖃᐅᔨᓯᑳᓪᓚᒃᐳᖅ, ᔫᓕᐅᑉ ᐊᕝᕗᓕᖅᑕᖏᑦ 
ᑎᑎᕋᕐᕕᒃᓴᑦ. ᓈᓴᐅᓯᕆᓂᕐᒥᒃ ᐊᐱᖅᑯᑏᓪᓘᓐᓃᑦ 
ᐱᓕᕆᐊᕆᓚᐅᙱᑕᖏᑦ. ᑕᐃᒪ ᓱᑰᖅᑕᐅᓂᐊᓕᕆᕗᖅ 
ᐱᓕᕆᐊᕆᒋᐊᖃᖅᑕᒥᓂᒃ ᐱᓕᕆᓚᐅᙱᑦᑎᐊᕐᓂᕐᒥᓂᒃ. 
ᖃᓄᐊᓗᒡᓕᑭᐊᖅ ᑕᕝᕙ ᔫᓕᐅᑉ ᖃᐅᔨᒃᐹᖓ 
ᑲᑎᑎᕆᓂᕐᒥᒃ ᓇᓗᔪᐊᓘᔪᖓ? ᐃᓱᒪᓕᖅᐳᖅ 
ᐄᕕ. ᖃᓄᐊᓗᒡᓕᑭᐊᖅ ᑕᕝᕙ ᐃᓕᓐᓂᐊᖃᑎᓐᓂᑦ 
ᐃᔪᕆᔭᐅᓕᕈᒪ?
	 ᐃᒡᓚᕐᓂᐊᕈᑎᒃ, ᐃᒡᓚᖃᑕᐅᓗᓂᐅᔪᒪᒐᓗᐊᖅᐳᖅ, 
ᐃᒡᓚᐅᑎᒋᔭᐅᓗᓂᐅᙱᑦᑐᖅ. ᐃᒧᑲᐅᖅᑐᖅᐸᐅᒃ 
ᑎᑎᕋᕐᕕᒃᓴᓂ ᑎᖕᒥᓲᙳᐊᓕᐊᕆᓪᓗᓂᐅᒃ 
ᖃᖓᑦᑕᖅᑎᖦᖢᓂᐅᒡᓗ. “ᐃᖃᓗᖕᓂᙶᖅᑐᖅ ᑎᖕᒥᓲᖅ 
ᑎᑭᓕᖅᐳᖅ,” ᑐᓴᖅᑎᑦᑎᙳᐊᖅᐳᖅ, ᓄᑕᕋᐅᖃᑎᖏᓪᓗ 
ᐃᒡᓚᖅᑐᐃᓐᓈᓘᓕᖅᐳᑦ.

	 ᔫᓕ ᑕᐸᐃᖅᓯᒪᓚᐅᑲᒃᖢᓂ 
ᑲᖔᖅᓯᒪᖅᑰᔨᓕᖅᖢᓂ. “ᐄᕕ,” ᐅᖃᖅᐳᖅ, ᑭᓯᐊᓂᓗ 
ᓯᕙᓂᖅᐳᖅ ᐊᓂᓐᓇᖅᓯᖕᒪᑦ. ᐄᕕᐅᑉ ᐅᖃᓕᒫᖕᒋᑦ 
ᑎᒍᑲᐅᖅᑐᕋᒥᒋᑦ ᐅᓪᓚᒃᓯᓪᓗᓂ ᐹᒧᑦ.
	 ᖃᐅᔨᒪᓪᓗᓂ ᓱᑰᖅᑕᐅᙱᑦᑑᔾᔮᙱᓐᓂᕐᒥᓂᒃ. 
ᑭᓯᐊᓂ ᐃᒻᒪᖄ ᔫᓕᐅᑉ 
ᓂᙵᐅᒪᕝᕕᒋᓗᐊᕈᓐᓃᕐᓂᐊᖅᐸᐅᒃ ᖃᐅᒃᐸᑦ.

ᐊᕕᑦᑐᖅᓯᒪᓂᖕᒐ 4:  
ᔫᓕᐅᑉ ᐃᑲᔪᖅᑕᖕᒐ ᐄᕕ

	 ᖃᐅᑎᓪᓗᒍ ᐅᓪᓛᒃᑯᑦ, ᔫᓕᐅᑉ ᐃᓕᓐᓂᐊᖅᑎᑦ 
ᐅᖃᓕᒫᕆᐅᖅᓴᕐᕕᖕᒥᖕᓄᐊᖁᕙᐃᑦ. ᐅᖃᖅᖢᓂᓗ, 
“ᐄᕕ, ᐅᖃᓕᒫᖃᑎᒋᔭᖅᑐᖖᒑ?.”
	 ᔫᓕ ᓂᐱᑭᖦᖢᓂ ᓂᐱᖓᓗ ᐱᑦᑎᐊᖅᖢᓂ. 
ᓂᙵᒃᓯᒪᖅᑰᔨᙱᑦᑎᐊᖅᐳᖅ ᐃᑉᐸᒃᓴᖅ 
ᐱᓂᕐᓗᖕᓂᕆᓚᐅᖅᑕᓐᓂᒃ. ᐄᕕ ᑭᐳᓕᐊᖅᐳᖅ 
ᐅᖃᓕᒫᒐᓕᖕᒧᑦ ᐃᖏᖦᖢᓂᓗ ᔫᓕᐅᑉ ᓴᓂᑦᑎᐊᖓᓄᑦ.
	 “ᑭᓲᑉ ᒥᒃᓵᓄᑦ ᐅᖃᓕᒫᕈᒪᓲᖕᒍᕕᑦ?” ᔫᓕ 
ᐊᐱᕆᕗᖅ, ᐄᕕᓗ ᕿᕐᖑᕐᓕᒫᓕᖅᖢᓂ.
	 “ᐅᖃᓕᒫᖅᐸᓗᐊᙱᑦᑐᖓ.” ᐄᕕ ᐅᖃᖅᐳᖅ.
	 “ᐆᒥᖓ ᐅᖃᓕᒫᒐᕐᒥᒃ 
ᕿᒥᕐᕈᐊᙳᐊᖦᖤᕐᓗᒡᓕᑭᐊᖅ?” ᔫᓕᐅᑉ ᑐᓂᕙᐅᒃ 
ᐅᖃᓕᒫᒐᕐᒥᒃ ᓇᓄᙳᐊᖃᖅᑐᒥᒃ ᖄᖓᒍᑦ.

	 ᐄᕕ ᐃᒡᒋᐊᕆᒃᓴᖅᖢᓂ 
ᖁᒃᓴᓱᙱᙳᐊᖅᓯᖅᑐᖅᖢᓂ. “ᐅᓂᒃᑲᐅᑎᔪᓐᓇᖅᐱᒋᑦ 
ᐊᑖᑕᑦᓯᐊᕐᒪ ᐅᓂᒃᑳᓚᐅᖅᓯᒪᔭᖓᓂᒃ 
ᐃᓄᒃᐸᓱᒡᔪᖕᒥᒡᓗ ᓇᓄᕐᒥᒡᓗ?”
	 ᔫᓕᐅᑉ ᖃᓪᓗᓂ ᖁᒻᒧᒃᑎᑉᐸᖏᒃ. 
“ᐃᑦᑎᐊᒻᒪᕆᒃ! ᐊᑏ.”
	 “ᐊᒃᓲᑦ.” ᐄᕕ ᐃᓱᒪᒃᓴᖅᓯᐅᓚᐅᑲᒃᐳᖅ. 
ᐅᓂᒃᑳᓯᓪᓗᓂᓗ ᐊᑖᑕᑦᓯᐊᖓᑕ 
ᐅᓂᒃᑳᖃᑦᑕᖅᓯᒪᔭᖓᓂᒃ ᐊᒥᓱᐃᖅᓱᖅᖢᓂ. 
“ᑕᐃᔅᓱᒪᓂᑲᓪᓛᓗᒃ, ᐃᓄᒃᐸᓱᒡᔪᒃᑕᖃᓚᐅᖅᓯᒪᕗᖅ 
ᐊᑎᓕᖕᒥᒃ ᐃᓄᒃᐸᖕᒥᒃ,” ᐄᕕ ᐱᒋᐊᖅᐳᖅ. 
ᐅᓂᒃᑳᖅᐳᖅ ᐊᑕᖏᑦᑎᐊᖅᖢᓂᐅᒃ ᐅᓂᒃᑳᖅᑐᐊᖅ 
ᐃᓄᒃᐸᒃ ᐃᓄᒃᐸᓱᒡᔪᖕᒥᒃ ᐱᔾᔪᑎᓕᒃ 
ᐅᓇᑕᓚᐅᖅᓯᒪᔪᕉᖅ ᓇᓄᕐᓗᖕᒥᒃ.
	 ᐄᕕ ᐅᓂᒃᑳᕌᓂᖕᒪᑦ, ᔫᓕᐅᑉ ᖁᖓᑉᐹ.
	 “ᐅᓂᒃᑳᖅᑐᐊᑦᑎᐊᕚᓗᒃ!” ᔫᓕ ᐅᖃᖅᐳᖅ.
	 “ᖁᔭᓐᓇᒦᒃ, ᐊᑖᑕᑦᓯᐊᕐᒪ ᑐᓴᕐᓂᕆᓛᕆᔭᖓᑦᑕ 
ᐃᓚᖓᑦ ᐅᕙᓐᓄᑦ ᑖᓐᓇ ᐅᓂᒃᑳᕋᔪᒃᑕᖓ.” ᐄᕕ 
ᑎᔅᓯᑦᑕᒃᐳᖅ.
	 “ᐃᒃᓯᕙᐅᑕᕐᓄᐊᕐᓗᑎᑦ ᑎᑎᕋᐅᔭᕐᓂᐊᖅᐳᑎᑦ 
ᐃᓄᒃᐸᙳᐊᕐᒥᒃ ᓇᓄᙳᐊᕐᒥᒡᓗ 
ᐅᕙᓐᓄᐊᕐᓂᐊᖅᑕᕐᓂᒃ?”
	 “ᐄᑦᑎᐊᒻᒪᕆᒃ!” ᐄᕕ ᑎᑎᕋᐅᔭᕈᒻᒫᓗᒃ. 
ᓈᓴᐅᓯᕆᓂᕐᒥᒃ ᐅᖃᓕᒫᕐᓂᕐᒥᒡᓗ 
ᖁᕕᐊᒋᔭᖃᙱᒃᑲᓗᐊᖅᖢᓂ, ᑭᓯᐊᓂ 
ᑎᑎᕋᐅᔭᖅᐸᒃᑕᒥᓂᒃ ᐱᒃᑯᒋᔭᓕᒃ.

	 ᐄᕕ ᐅᖃᓕᒫᕐᓇᓕᒫᒥ ᑎᑎᕋᐅᔭᖅᑕᒥᓂᒃ 
ᐱᓕᕇᓐᓇᖅᐳᖅ. ᓄᓇ ᓇᐹᖅᑐᖃᙱᑦᑐᖅ 
ᐊᑯᓂᑲᓪᓚᒃ ᐱᓕᕆᐊᕆᕚ. ᔫᓕᒧᑦ ᑕᑯᑎᑦᑎᔪᒪᓗᐊᒧᑦ 
ᐊᑯᓂᒍᓱᒻᒪᕆᓕᖅᐳᖅ ᐱᔭᕇᕐᓂᐊᕐᓂᕐᒥᓂᒃ.
	 ᐃᖃᐃᓕᓴᕆᐊᕐᓇᖅᓯᒋᓪᓗᓂ. ᐄᕕ ᓄᐊᓗ 
ᐊᑕᐅᑦᑎᒃᑯᑦ ᐊᓂᓪᓗᑎᒃ. ᒥᓪᓘᑎᓪᓗᑎᒃ 
ᒥᓗᖅᑕᐅᑦᑕᐃᓕᕙᒃᖢᑎᒃ ᖁᕕᐊᓱᑦᑎᐊᖅᑲᐅᔪᑦ. ᐄᕕ 
ᖃᓱᔾᔫᒥᕗᖅ. ᐅᓪᓗᑦᑎᐊᕙᐅᖅᑲᐅᔪᖅ.
	 ᖃᓱᔾᔫᒥᓂᕆᔭᖕᒐ ᐊᑯᓂᐅᖅᑲᐅᖕᒋᑦᑐᖅ 
ᓯᕙᓂᕐᒪᖅ. ᔫᓕᐅᑉ ᖃᐅᖁᒐᒥᐅᒃ. “ᐅᓇ ᐊᓈᓇᖕᓄᑦ 
ᑐᓂᓂᐊᖅᐸᑦ, ᐄᕖ,” ᐅᖃᖅᐳᖅ. ᐴᒃᓴᐅᑎᓕᔭᖅᖢᓂ 
ᓂᐱᑎᓯᒪᔪᒥᒃ. “ᑕᑯᔪᒪᒐᔅᓯᒃ ᐊᓈᓇᐃᓪᓗ 
ᐅᖃᒪᔭᖃᑎᒌᖕᓂᐊᕋᑦᑕ.”

ᐊᕕᑦᑐᖅᓯᒪᓂᖕᒐ 5: ᐄᕕ 
ᖃᓄᖅ ᐃᓕᑉᐸ

	 ᑲᑎᒪᖃᑎᖃᓕᓚᐅᖅᐳᒃ ᔫᓕᒥᒃ 
ᖃᐅᑎᓪᓗᒍ ᐃᓕᓐᓂᐊᕌᓂᒃᑎᓪᓗᒋᑦ. ᐄᕕᐅᑉ 
ᐊᓈᓇᖓ ᖃᐃᓚᐅᖅᐳᖅ ᐊᑖᑕᑦᓯᐊᖓᓗ. 
ᐄᕕ ᖁᒃᓴᓱᕈᔪᓚᐅᖅᐳᖅ ᑲᑎᒪᓂᐅᓂᐊᖅᑐᒥᒃ 
ᓇᓗᓕᖅᖢᓂᓗ. ᐊᑲᐃᓪᓕᐅᕈᑎᒋᔭᖓ ᐃᓕᓐᓂᐊᕐᓂᓂ 
ᑕᓗᕈᒃᑯᑎᓪᓗᓂᓗ ᐃᒻᒥᓂᒃ. ᐊᐃᑦᑖᕈᓱᒃᑲᓗᐊᖅᐳᖅ 
ᑲᖔᖅᑎᑦᑎᓂᕐᒥᓂᒃ ᐃᓚᒥᓂᒃ.
	 “ᖁᔭᓐᓇᒦᒃ ᖃᐃᒐᔅᓯ,” ᔫᓕ ᐅᖃᖅᐳᖅ. 
“ᐊᓕᐊᓇᐃᒍᓱᒃᑐᖓ ᖃᐅᔨᕙᓪᓕᐊᒐᒃᑭᑦ, ᐄᕖ!” ᔫᓕ 
ᖁᖓᑉᐳᖅ ᐄᕕᐅᑉ ᐊᓈᓇᖓᓄᑦ.

	 ᐄᕕ ᓇᓗᓕᖅᐳᖅ. 
ᓱᑰᖅᑕᐅᓕᒑᖅᑰᔨᙱᑦᑎᐊᖅᑐᖅ. “ᖁᔭᓐᓇᒦᒃ,” 
ᐅᖃᖅᐳᖅ ᓇᓗᕈᔪᒃᖢᓂ. “ᐊᓕᐊᓇᐃᒋᔭᕋ 
ᐃᓕᓐᓂᐊᕐᕕᐊᕈᓯᕐᓃᑦᑕᕆᐊᒃᓴᖅ.” ᓱᓕᓪᓗᓂᓗ. ᔫᓕ 
ᐱᑦᑎᐊᕐᒪᑦ, ᐄᕕᒥᒡᓗ ᑎᑎᕋᐅᔭᖅᑎᑦᑎᕙᒃᖢᓂ.
	 “ᐅᖃᖃᑎᒋᔪᒪᓚᐅᖅᑕᔅᓯ ᖃᓄᐃᒻᒪᖔᑦ 
ᐄᕕᐅᑉ ᐃᓕᓐᓂᐊᖃᑦᑕᖅᑕᖏᑕ ᐃᓚᖏᓐᓂ,” ᔫᓕ 
ᐅᖃᖅᐳᖅ. ᐃᒧᕈᓘᔭᖅᓯᒪᔪᒥᒃ ᐸᐃᑉᐹᒥᒃ ᓴᖅᑭᑦᑎᓪᓗᓂ. 
ᐄᕕ ᖃᐅᔨᒐᒥ ᑭᓲᖕᒪᖔᑦ, ᐊᐅᐸᓪᓕᕐᓂᕐᒥᓂᒃ 
ᐃᒃᐱᒋᕗᖅ. ᓈᓴᐅᓯᕆᓂᕐᒥᒃ ᐱᔭᒃᓴᖓ, 
ᑕᐃᓐᓇ ᑎᑎᕋᐅᔭᕐᕕᒋᓚᐅᖅᑕᖓ ᐃᒧᓪᓗᓂᐅᒃ 
ᑎᖕᒥᓲᙳᐊᓕᐊᕆᓚᐅᖅᑕᖓ.
	 “ᐅᓇ ᐱᔭᒃᓴᕆᓚᐅᖅᑕᕋᓗᐊᖓ ᐃᑉᐸᒃᓴᖅ 
ᐅᖓᓕᐊᓂ,” ᔫᓕ ᐅᖃᖅᐳᖅ.
	 “ᐅᐊᐃᓐᓈ, ᐄᕖ,” ᐊᓈᓇᖓ ᐅᖃᖅᐳᖅ.
	 “ᑐᒃᑐᙳᐊᑦᑎᐊᕚᓗᒃ!” ᐊᑖᑕᑦᓯᐊᖓ 
ᐅᖃᑳᓪᓚᒃᐳᖅ.
	 “ᑕᐃᒪᓐᓇ ᐃᓱᒪᓚᐅᕐᒥᔪᖓ,” ᔫᓕ ᐅᖃᖅᐳᖅ. 
ᖁᖓᑉᐳᖅ ᐄᕕᒧᑦ. “ᑎᑎᕋᐅᔭᒃᑳᓘᔪᑎᑦ. ᑭᓯᐊᓂ 
ᐃᓱᒪᔪᖓ ᑐᑭᓯᔪᓐᓇᓚᐅᕋᓱᒋᙱᖦᖢᑎᑦ ᖃᓄᖅ 
ᐃᓕᓐᓂᐊᖅᑎᑦᑎᓚᐅᕐᒪᖔᕐᒪ, ᕼᐃᓖ?” ᐄᕕ 
ᑭᐅᙱᒻᒪᑦ, ᔫᓕ ᑲᔪᓯᑐᐃᓐᓇᖅᐳᖅ, “ᐄᕖ, ᐃᓱᒪᔪᖓ 
ᐊᑲᐃᓪᓕᐅᕈᑎᖃᕋᓱᒋᓪᓗᑎᑦ ᐃᖅᑲᐅᒪᔪᓐᓇᕐᓂᕐᒥᒃ.”

	 ᐄᕕ ᕿᕕᐊᖅᐳᖅ ᐃᓕᓴᐃᔨᒥᓄᑦ ᑕᐸᐃᖅᓯᒪᓪᓗᓂ. 
“ᐳᐃᒍᑐᙱᑦᑐᖓ,” ᐅᖃᖅᐳᖅ.
	 “ᐄᕕ ᓂᕕᐊᖅᓵᑦᑎᐊᕙᑯᓗᒃ,” ᐊᓈᓇᖓ 
ᐅᖃᖅᐳᖅ. “ᐱᔭᒃᓴᒥᓂᒃ ᐱᓕᕆᔭᕆᐊᒃᓴᖅ 
ᐃᖅᑲᐅᒪᐃᓐᓇᐅᔭᖅᑐᖅ, ᐃᖅᑲᐅᒪᕙᒃᖢᓂᒋᓪᓗ 
ᐊᑖᑕᑦᑎᐊᖓᑕ ᐅᓂᒃᑳᖏᑦ.”
	 “ᐃᓱᒪᔪᖓ ᐱᓇᐃᓗᑕᖃᕋᓱᒋᓪᓗᑎᑦ 
ᐃᖅᑲᐅᒪᔪᓐᓇᕐᓂᖅᐱᑦ ᐃᓚᖓᓂᒃ,” ᔫᓕ ᐅᖃᖅᐳᖅ. 
“ᐊᑎᖃᖅᑐᖅ ᐱᓕᕆᐊᕆᔭᕐᓂᒃ ᐃᖅᑲᐅᒪᔪᓐᓇᕐᓂᖅ. 
ᐃᓚᖓᓂᒃ ᑖᔅᓱᒪᓂ ᐃᖅᑲᐅᒪᔪᓐᓇᖅᑎᑦᑎᔪᖅ 
ᑐᓴᕆᐅᖅᑕᕐᓂᒃ. ᐃᓕᓐᓂᐊᖅᑎᑦᑎᓕᕌᖓᒪ, 
ᐃᖅᑲᐅᒪᔪᓐᓇᖃᑦᑕᕋᕕᑦ ᐅᖃᖅᑕᓐᓂᒃ ᑎᑎᕋᖅᑕᓐᓂᒡᓗ 
ᑎᑎᕋᕐᕕᐊᓗᒃᑯᑦ. ᑕᐃᒪᓐᓇ ᑐᓴᖅᑕᕐᓂᒃ 
ᐱᓕᕆᔪᓐᓇᖃᑦᑕᖅᐳᑎᑦ.”

	 ᐄᕕ ᕿᐊᓱᙳᓕᖅᖢᓂ. ᖃᓄᕐᓘᓐᓃᑦ ᐅᖃᕋᓂ, 
ᑭᓯᐊᓂ ᑲᑉᐱᐊᓇᖅᑐᒥᒃ ᓲᕐᓗ ᑐᓴᖅᑐᖅ. “ᑐᑭᖃᖅᐸ 
ᑕᐃᒪᓐᓇ ᐃᓱᒪᑐᙱᓐᓂᕐᒥᒃ?” ᐃᓯᔾᔪᒃᖢᓂ ᐅᖃᖅᐳᖅ. 
ᖃᐅᔨᒪᐃᓐᓇᐅᔭᕋᒥ ᖃᐅᔨᒪᑎᒋᙱᓐᓂᕐᒥᓂᒃ 
ᐃᓕᓐᓂᐊᕐᕕᖕᒥ ᐊᓯᖏᑎᑐᑦ ᐃᓕᓐᓂᐊᖃᑎᖏᑎᑐᑦ.
	 “ᐋᒃᑲ!” ᔫᓕ ᐅᖃᖅᐳᖅ. “ᐃᓕᑦᑎᕇᓐᓂᖃᕐᓂᖅ 
ᐃᓱᒪᑐᓂᕐᒥᒃ ᐱᙱᒻᒪᑦ. ᐃᓱᒪᒋᔭᕆᐊᖃᖅᐸᕗᓪᓕ 
ᐃᒪᓐᓇ ᐃᓕᑦᑎᕙᖕᓂᕆᔭᐃᑦ ᐊᔾᔨᒋᔭᐅᑦᑎᐊᙱᒻᒪᑦ.”
	 ᐄᕕ ᓂᑯᕕᑳᓪᓚᒃᐳᖅ. “ᐅᕙᑦᑎᓐᓄᐊᕈᒪᓕᕋᒪ,” 
ᐅᖃᖅᐳᖅ, ᕿᐊᓕᒑᓪᓗᓂ. ᐃᓕᑦᑎᕇᓐᓂᖅ? 
ᑕᐃᒪᐃᑦᑐᒥᒃ ᐱᖃᕈᒪᙱᓐᓇᒥ ᐊᑕᐅᓯᕐᒥᒡᓘᓐᓃᑦ!

	 ᐊᓈᓇᖓᑕ ᐊᒃᑐᖅᐸᐅᒃ ᐄᕕᐅᑉ ᑐᐃᖓᒍᑦ. 
“ᖃᓄᐃᙱᑦᑐᖅ, ᐸᓃᒃ. ᓈᓚᓚᐅᑲᒡᓚᕗᑦ ᔫᓕᐅᑉ 
ᐅᖃᕋᓱᒃᑕᖓ.”
	 “ᖃᐅᔨᓴᕐᓂᖃᕈᓐᓇᖅᑐᒍᑦ ᐊᔪᕐᓇᙱᑦᑐᑯᓗᖕᒥᒃ,” 
ᔫᓕ ᐅᖃᖅᐳᖅ. “ᓱᖅᑯᐃᖅᓯᑦᑎᐊᕈᑦᑕ, 
ᐱᓕᕆᖃᑎᒌᒍᓐᓇᖅᓯᓂᐊᖅᑐᒍᑦ ᐃᑲᔪᕋᓱᒡᓗᑎᑦ, ᐄᕖ.”
	 ᓂᙵᒃᖢᓂ ᓯᕘᕋᓕᖅᖢᓂᓗ, ᐄᕕ ᐃᖏᒃᑭᕗᖅ. 
ᔫᓕ ᐄᕕᒥᒃ ᓈᓚᑦᑎᐊᖁᔨᕗᖅ ᐅᖃᑯᑖᒃᑕᖏᓐᓂᒃ. 
“ᐃᖅᑲᐅᒪᓇᓱᖁᓂᐊᖅᑕᒋᑦ ᑭᖑᓪᓕᖅᐹᒥᒃ ᐅᖃᐅᓯᕐᒥᒃ 
ᐅᖃᑯᑖᒃᑕᓐᓂ. ᐅᖃᐅᑎᓂᐊᖅᐸᕐᒪ ᓇᓕᐊᖕᓂᒃ ᓯᓚᒥᒃ 
ᐊᕐᕌᒎᑉ ᐃᓗᐊᓂ ᐅᖃᐅᓯᖃᕐᒪᖔᕐᒪ.
	 ᐄᕕ ᐊᖏᖅᖢᓂ ᓂᐊᖁᕐᒥᓄᑦ 
ᖁᕝᕕᖏᐊᖅᖢᓂᓗ. ᖃᓄᐃᑦᑐᒥᑭᐊᕐᖑᓇ 
ᖃᐅᔨᓴᕐᓂᖃᖅᑑᒐᓗᐊᖅ?
	 ᔫᓕ ᐅᖃᖅᐳᖅ, “ᐊᐅᓪᓛᖅᓯᒪᓪᓗᖓ. ᓄᐊᑦᑎᕗᖓ 
ᑲᖒᔭᕐᓂᒃ. ᕿᒃᑐᕆᐊᓕᐊᓘᓪᓗᓂ. ᐊᕿᒡᒋᕐᒥᒃ ᑕᑯᕗᖕᒐ. 
ᑲᔪᕐᓂᒃ ᓱᓗᖃᓚᐅᖅᐳᖅ.”
	 ᔫᓕ ᓄᖅᑲᓚᐅᑲᒃᑲᒥ ᖁᖓᑉᐳᖅ 
ᑲᔪᖏᖅᓴᐃᓪᓗᓂ ᐄᕕᒥᒃ. ᐄᕕ 
ᐊᒃᓱᕈᑦᑎᐊᖅᖢᓂ ᓈᓚᑦᑎᐊᕋᓱᓚᐅᖅᐳᖅ. 
ᑭᓯᐊᓂ ᖃᓄᐃᓕᓂᐊᕆᐊᒃᓴᒥᓂᒃ ᓇᓗᓕᖅᐳᖅ. 
“ᓈᓚᑦᑎᐊᖅᑲᐅᒐᓗᐊᖅᑐᖓ, ᓱᓕᔪᖓ,” ᐅᖃᖅᐳᖅ 
ᓇᓗᓕᕋᒥ. “ᑭᓯᐊᓂ ᐃᓱᒪᓇᓱᓕᕋᒪ ᓯᓚᒥᒃ 

ᐊᕐᕌᒎᑉ ᐃᓗᐊᓂ ᖃᖓᐅᖕᒪᖔᑦ ᐅᖃᐅᓯᕆᔭᐃᑦ, 
ᖃᓄᑭᐊᖅ ᐱᓯᑳᓪᓚᖅᑲᐅᒐᒪ. ᓲᕐᓗᓕ ᐅᖃᐅᓰᑦ 
ᐃᖅᑲᐅᒪᓇᓱᖁᖅᑲᐅᔭᑎᑦ ᐊᓯᐅᑦᑎᐊᖅᑲᐅᖕᒪᑕ.”
	 “ᑕᕝᕙ ᐃᖅᑲᐅᒪᔪᓐᓇᕐᓃᑦ, ᐄᕕ. 
ᐃᖅᑲᐅᒪᔪᓐᓇᕐᓂᖅᐱᑦ ᐅᖓᑖᓄᑦ 
ᐱᓕᕆᑎᑦᑎᖁᔨᓗᐊᓕᖅᑲᐅᒐᑦᑕ ᐊᑕᐅᑦᑎᒃᑯᑦ.”
	 “ᖃᓄᖅ ᑐᑭᖃᖅᐸ?” ᐊᓈᓇᖓ ᐊᐱᕆᕗᖅ.
	 “ᐊᔾᔨᒌᙱᑦᑐᓂᒃ ᐃᓄᐃᑦ ᐃᓕᑦᑎᓲᖑᖕᒪᑕ,” 
ᔫᓕ ᐅᖃᖅᐳᖅ. “ᖃᐅᔨᓇᓱᖕᓂᐊᕋᑦᑕ ᖃᓄᖅ ᐄᕕ 
ᐃᓕᑦᑎᑦᑎᐊᕈᓐᓇᕐᒪᖔᑦ. ᓴᓇᕈᓘᔭᒃᑲᑯᓗᒃ ᐊᒻᒪᓗ 
ᑎᑎᕋᐅᔭᕈᒻᒪᐅᓪᓗᓂ. ᐄᕕ ᑎᑎᕋᐅᔭᖃᑦᑕᖁᓂᐊᕋᒃᑯ 
ᑎᑎᕋᓕᕌᖓᑦ ᐅᕝᕙᓘᓐᓃᑦ ᐱᔭᒃᓴᓕᕆᓕᕌᖓᑦ, 
ᑎᑎᕋᐅᔭᖅᓯᒪᔪᓂᒡᓗ ᑐᓂᖃᑦᑕᕐᓂᐊᕋᒃᑯ 
ᐃᓕᓐᓂᐊᖅᑎᑦᑎᔾᔪᑎᒋᔭᓐᓂᒃ. ᖃᓄᐃᒋᕕᐅᒃ, ᐄᕖ?”
	 ᓴᓇᕈᓘᓴᒃᑲᓐᓃᑦ? “ᖃᓄᐃᓗᐊᖅᑰᔨᙱᑦᑐᖅ,” 
ᐄᕕ ᐅᖃᖅᐳᖅ. ᐃᓛᒃ ᑕᐃᒪᐃᓪᓚᑦᑖᕐᒪᑦ.

ᐊᕕᑦᑐᖅᓯᒪᓂᖕᒐ 6: 
ᐅᓪᓗᑦᑎᐊᕙᒃ ᐃᓕᓐᓂᐊᕐᕕᖕᒥᑦ

	 ᐱᓇᓱᐊᕈᓯᓕᒫᖅ, ᔫᓕ 
ᐃᓕᓐᓂᐊᖅᑎᑦᑎᓕᕌᖓᑦ ᓄᑖᒥᒃ, ᐄᕕ ᐅᔾᔨᕆᕗᖅ 
ᑐᑭᓯᐊᔪᓐᓇᕐᓂᖅᓴᐅᓕᕐᓂᕐᒥᓂᒃ. ᑭᒡᓕᓯᓂᐊᕐᓂᕐᒥᒃ, 
ᔫᓕᐅᑉ ᑕᑯᑎᑉᐸᒃᖢᓂᒋᑦ ᐊᔾᔨᓕᐅᖅᓯᒪᔪᓂᒃ 
ᖃᐅᔨᓴᕐᓂᕐᒥ ᖃᓄᐃᑉᐸᓪᓕᐊᓂᖏᓐᓂᒃ. 
ᐄᕕᑦᑕᐅᖅ ᐊᔾᔨᙳᐊᓕᐅᖅᐸᒃᑭᓪᓗᓂ 
ᐱᕙᓪᓕᐊᓂᐅᔪᓂᒃ, ᖃᐅᔨᓪᓗᓂᓗ ᑐᑭᓯᖃᑦᑕᕐᓂᕐᒥᓂᒃ 
ᐱᓕᕆᐊᕆᔭᕆᐊᖃᖅᑕᒥᓂᒃ.
	 ᓈᓴᐅᓯᕆᓂᕐᒥ, ᔫᓕ ᐃᒃᓯᕚᖃᑎᖃᓕᖅᐳᖅ 
ᐄᕕᒥᒃ ᐃᓕᓐᓂᐊᖅᑎᑦᑎᐊᓪᓚᓚᐅᖅᖢᓂ 
ᐊᕕᒃᑐᖅᖢᓂᒋᑦ ᐃᓕᑦᑕᕆᐊᖃᖅᑕᖏᑦ 
ᒥᑭᑦᑑᑕᐅᓕᖅᑎᖦᖢᓂᒋᑦ. ᐊᔪᕐᓇᕋᓗᐊᖅᖢᓂ, ᑭᓯᐊᓂ 
ᓇᓗᓕᙱᖔᖅᖢᓂ, ᐄᕕ ᐅᔾᔨᕆᓯᕗᖅ ᐃᓕᑕᓂ 
ᐃᖅᑲᐅᒪᔪᓐᓇᕐᓂᖅᓴᕆᓕᖅᑕᖏᑦ.

	 ᐊᒻᒪᐃᓛᒃ, ᐃᙱᕆᐅᖅᓴᕐᕕᖕᒥ, 
ᐃᓕᓐᓂᐊᖅᑎᑦᑎᔨᖓ ᐅᖃᐅᓯᖅᑕᖏᓐᓂᒃ 
ᐅᖃᓕᖅᑭᒃᑖᑲᑕᓐᓂᖅᓴᐅᒻᒪᑦ. 
ᐅᖃᓕᖅᑭᒃᑖᖃᑦᑕᕐᓂᖕᒐᓄ, ᐄᕕ ᐅᔾᔨᕆᓯᖦᖤᕆᕗᖅ 
ᐃᖅᑲᐅᒪᔪᓐᓇᕐᓂᖅᓴᐅᓕᖅᑐᖅ, ᐃᓚᐅᑦᑎᐊᓕᖅᖢᓂᓗ.
	 ᐅᖃᐅᓯᓕᕆᓂᖃᓕᖅᑎᓪᓗᒋᑦ, ᔫᓕ 
ᐱᓕᕆᐊᒃᓴᓂᒃ ᑐᓂᐅᖅᑲᐃᕗᖅ. “ᐅᓪᓗᒥ 
ᖃᐅᔨᓴᕐᓂᕆᓚᐅᖅᑕᔅᓯᓐᓂᒃ ᑎᑎᕋᖁᔨᕗᖓ 
ᓇᐃᓈᕐᓗᒍ ᐊᕕᒃᑐᖅᓯᒪᓗᒋᑦ ᐅᖃᐅᓯᕆᓂᐊᖅᑕᑎᑦ,” 
ᐅᖃᖅᐳᖅ.

	 ᓄᐊ ᐅᔭᒃᑎᕋᒥ ᑕᑯᕗᖅ ᐄᕕᐅᑉ 
ᑎᑎᕋᕐᕕᒃᓴᖓᓂᒃ, ᕿᕐᖑᕐᓕᒫᖅᖢᓂ. “ᖃᓄᐃᒻᒪᑦ 
ᐄᕕᐅᑉ ᐱᖓ ᐊᔾᔨᒋᔭᐅᙱᓚᖅ?” ᐊᐱᕆᕗᖅ.
	 ᑕᐃᒪᐃᒻᒪᑦ. ᐄᕕᐅᑉ ᑎᑎᕋᕐᕕᒃᓴᖓ 
ᓯᓕᒃᑑᑎᐅᓂᖅᓴᐅᓪᓗᑎᒃ ᑎᑎᑯᑖᒃᓯᒪᔪᑦ. 
ᑎᑎᕋᐅᔭᕐᕕᒃᓴᖏᑦ ᐊᖏᓂᖅᓴᐅᓪᓗᑎᒃ ᓄᐊᑉ 
ᐱᖓᓂᑦ.
	 ᐄᕕ ᐃᓱᒪᔮᓯᒃᑲᓐᓂᕆᕗᖅ. ᑎᑎᕋᕐᕕᒃᓴᖓ 
ᐊᔾᔨᐅᙱᑦᑐᖅ ᐃᓕᑦᑎᕇᑦᑑᓂᕐᒥᓄᑦ ᓄᐊᓕ 
ᑕᐃᒪᐃᑦᑑᓇᓂ. ᑭᓯᐊᓂ ᐅᖃᕈᓐᓇᕋᓂ ᑖᔅᓱᒥᖓ. 
ᐃᓱᒪᓚᐅᕋᓗᐊᖅᖢᓂ ᐃᔪᖅᓴᐅᑎᒥᒃ ᐅᖃᕈᒪᓪᓗᓂ, 
ᑭᓯᐊᓂᓕ ᖃᓄᖅ ᐅᖃᕋᔭᕋᒥ?
	 “ᑎᑎᕋᕐᕕᒃᓴᕐᓂᒃ ᐃᔨᒋᖔᓚᐅᕆᑦ,” ᔫᓕ ᓄᐊᒧᑦ 
ᐅᖃᖅᐳᖅ.
	 ᐄᕕ ᐱᓕᕆᐊᒃᓴᒥᓂᒃ ᐱᓕᕆᓇᓱᓯᕗᖅ. 
ᐊᑐᓂ ᐱᓕᕆᐊᒃᓴᑦ ᐱᓕᕆᐊᕆᕙᓪᓕᐊᓪᓗᓂᒋᑦ 
ᐊᒻᒪᓗ ᐄᕕᒧᑦ ᑐᑭᓯᓇᑦᑎᐊᖅᖢᑎᒃ. ᓯᕗᓪᓕᖅᐹᖅ 
ᑎᑎᕋᕐᕕᒋᖅᑳᖅᖢᓂᐅᒃ ᑎᑎᕋᐅᔭᓕᕆᓪᓗᓂ 
ᑐᒡᓕᐊᒍᑦ. ᐊᔪᕐᓇᙱᑦᑎᐊᖅᖢᓂ! ᔫᓕᒧᑦ ᕿᕕᐊᕋᒥ 
ᖁᖓᖦᖢᓂᐅᒃ. ᔫᓕᐅᑉ ᖁᖓᒃᑭᓪᓗᓂᐅᒃ.
	 ᑭᓯᐊᓂ ᓱᓕ ᐃᓱᒫᓗᒃᐳᖅ 
ᐅᓪᓗᑐᐃᓐᓇᐅᓂᐊᖅᑐᒥᒃ. ᑕᑯᖅᑯᔾᔨᓂᖃᓛᕐᒪᑕ. 
ᑲᑉᐱᐊᓱᒃᑲᒥ ᐃᓕᓐᓂᐊᖃᑎᖏᑦᑕ ᓵᖓᓂ 
ᐅᖃᓪᓚᒋᐊᒃᓴᖅ. ᖃᓄᐊᓗᒡᓕᑭᐊᖅ ᐳᐃᒍᕈᓂ 
ᐅᖃᐅᓯᕆᒋᐊᖃᓚᐅᖅᑕᕋᓗᐊᒥᓂᒃ?

ᐊᕕᒃᑐᖅᓯᒪᐃᖕᒐ 7: ᐄᕕᐅᑉ 
ᑕᑯᕐᕈᔾᔨᓂᖕᒐ

	 ᕿᑎᖅᑰᒻᒥ ᐅᓐᓄᒃᑯᑦ, ᐄᕕ ᐃᒃᓯᕚᖅᖢᓂ 
ᓂᕿᓕᐅᕐᕕᖕᒥ, ᐸᐃᑉᐹᒧᑦ ᑎᑎᖅᑲᖃᙱᑦᑐᒧᑦ 
ᐃᔨᒋᐅᔭᓕᖅᐳᖅ. ᐊᑖᑕᑦᓯᐊᓂ ᖁᙱᐊᓕᖅᖢᓂᐅᒃ 
ᓴᓇᙳᐊᖅᑐᖅ. ᐃᓱᒪᒋᐅᔭᖅᖢᓂᐅᒃ ᔫᓕᐅᑉ 
ᑎᑎᕋᐅᔭᖅᑎᑉᐸᓕᕐᓂᖓᓂᒃ ᐱᓕᕆᐊᒃᓴᒥᓂ, 
ᑎᑎᕋᐅᔭᓕᖅᖢᓂᐅᒃ ᐊᑖᑕᑦᓯᐊᖓᑕ ᑮᓇᖓ.
	 “ᑭᓱᓕᕆᒐᕕᑦ, ᐸᓃᒃ?” ᐊᑖᑕᑦᓯᐊᖓ ᐊᐱᕆᕗᖅ.
	 “ᐃᓕᓐᓂᐊᕈᑎᓕᕆᔪᖓ,” ᐅᖃᖅᐳᖅ. “ᑭᓱᒥᒃ 
ᓴᓇᙳᐊᕋᕕᑦ?”
	 “ᐅᓇ ᖃᖅᓴᐅᙳᐊᖅ,” ᐊᑖᑕᑦᓯᐊᖓ ᐅᖃᖅᐳᖅ. 
“ᐅᓂᒃᑲᐅᑎᓚᐅᖅᓯᒪᕕᒋᑦ ᑐᓗᒐᕐᒥᒃ ᖃᖅᓴᐅᕐᒥᒡᓗ?”

	 ᐄᖑᒐᓗᐊᖅ, ᑭᓯᐊᓂ ᐅᖃᖅᖢᓂ, “ᐊᑎ 
ᐅᓂᒃᑲᐅᑎᙵ.”
	 ᐊᑖᑕᑦᓯᐊᖓ ᐅᓂᒃᑳᖅᑎᓪᓗᒍ, ᐄᕕ 
ᑎᑎᕋᐅᔭᓕᖅᐳᖅ ᐊᕙᑖᓂ ᑮᓇᙳᐊᓕᐊᕆᖅᑲᐅᔭᖓᑕ 
ᑐᓗᒐᙳᐊᕐᒥᒃ ᖃᖅᓴᐅᙳᐊᕐᒥᒡᓗ. 
ᑎᑎᕋᐅᔭᒃᑲᓐᓂᖅᖢᓂ ᐊᒡᒐᖏᓐᓂᒃ ᓴᓇᙳᐊᖅᑎᓪᓗᒍ, 
ᐊᒻᒪᓗ ᓴᓇᙳᐊᖅᑕᖏᓐᓂᒃ. ᐅᓂᒃᑳᕌᓂᒃᑲᒥ, 
ᓄᑕᕋᐅᓂᕆᓚᐅᖅᑕᒥᓂᒃ ᐅᖃᐅᓯᖃᓕᖅᖢᓂ, 
ᑎᑎᕋᐅᔭᓕᕆᓪᓗᓂᒋᑦ ᐅᓂᒃᑲᐅᓯᕆᔭᖏᑦ.
	 ᖃᐅᑎᓪᓗᒍ, ᐄᕕ ᐃᓱᒫᓗᒋᔭᖃᕈᓐᓃᖅᖢᓂ 
ᑕᑯᖅᑯᔾᔨᓂᕆᓛᖅᑕᒥᓂᒃ. “ᐊᑖᑕᑦᓯᐊᒃ, ᒪᓕᒍᓐᓇᖅᐲᑦ 
ᐃᓕᓐᓂᐊᕐᕕᐊᕈᓯᓐᓄᑦ?” ᐊᐱᕆᕗᖅ.
	 ᔫᓕᐅᑉ ᑐᙵᓱᒃᑎᑉᐹ ᐄᕕᐅᑉ ᐊᑖᑕᑦᓯᐊᖓ 
ᐃᓕᓐᓂᐊᕐᕕᐊᕈᓯᖓᓄᑦ ᐄᕕᓗ ᐱᒋᐊᖅᑳᖁᓪᓗᓂᐅᒃ 
ᑕᑯᖅᑯᔾᔨᓂᕐᒥᒃ. ᐄᕕ ᐃᓕᓐᓂᐊᖃᑎᖏᑦᑕ 
ᓵᖓᓄᐊᖅᖢᓂ, ᑎᒍᒥᐊᑦᑎᐊᖅᖢᓂᐅᒃ ᑎᑎᕋᕐᕕᒃᓴᓂ.
	 “ᑕᑯᖅᑯᔾᔨᓂᖃᕐᓂᐊᖅᑐᖓ ᐊᑖᑕᑦᓯᐊᒪ 
ᒥᒃᓵᓄᑦ,” ᐅᖃᖅᖢᓂ. “ᑕᐃᑲᐅᕗᖅ, ᐃᒃᑲ.” 
ᐃᓕᓐᓂᐊᖃᑎᖏᑦ ᐃᒡᓚᖅᓯᓪᓗᑎᒃ ᐊᑖᑕᑦᓯᐊᖓᓗ 
ᓄᓗᕋᖅᖢᓂ. “ᐅᓇᑦᑕᐅᖅ ᑕᐃᖕᓇᙳᐊᖑᔪᖅ,” 
ᐅᖃᖅᐳᖅ, ᐊᔾᔨᙳᐊᖓᓂᒃ ᑕᑯᑎᑦᑎᒐᒥ 
ᑎᑎᕋᐅᔭᖅᓯᒪᔪᒥᒃ ᑮᓇᖓᓂᒃ.

	 “ᐊᑖᑕᑦᓯᐊᕋ ᖁᑦᑎᒃᑐᒥᐅᑕᐅᓚᐅᖅᓯᒪᔪᖅ,” 
ᐅᖃᖅᐳᖅ. ᑕᑯᑎᑦᑎᓪᓗᓂ ᑎᑎᕋᐅᔭᖅᓯᒪᔪᒥᒃ 
ᐃᒡᓗᕕᒐᙳᐊᕐᒥᒃ. ᓯᓚᑖᓂ, ᑎᑎᕋᐅᔭᓚᐅᖅᐳᖅ 
ᑎᓴᒪᓂᒃ ᓄᑲᑉᐱᐊᓂᒃ ᖁᓕᑦᑕᐅᔭᖅᓯᒪᔪᓂᒃ. 
“ᐊᑖᑕᑦᓯᐊᕋᓗ ᐊᖓᔪᖏᓪᓗ ᐱᖓᓱᑦ 
ᐱᙳᐊᖅᐸᓚᐅᖅᐳᑦ ᐊᐳᒻᒥ. ᐃᑲᔪᖅᐸᒃᖢᑎᒃ 
ᐊᑖᑕᒥᖕᓂᒃ ᐊᖑᓇᓱᒃᑎᓪᓗᒍ. ᐅᓂᒃᑳᕋᓴᒃᐸᓚᐅᖅᐳᑦ. 
ᒫᓐᓇ ᐊᑖᑕᑦᓯᐊᕐᒪ ᐅᓂᒃᑲᐅᑎᖃᑦᑕᓕᖅᐹᖓ.”
	 ᒪᒃᐱᖅᖢᓂᐅᒃ ᑎᑎᕋᐅᔭᖅᓯᒪᔭᓂ. ᐅᖃᖅᐳᖅ, 
“ᐊᑖᑕᑦᓯᐊᕋ ᓴᓇᙳᐊᕈᒻᒪᐅᔪᖅ. ᓴᓇᙳᐊᓲᖅ 
ᒧᒥᙳᐊᖅᑐᓂᒃ ᓇᓄᙳᐊᓂᒃ ᑑᒑᓕᙳᐊᓂᒃ ᐊᒻᒪᓗ 

ᐊᐃᕕᙳᐊᓂᒃ. ᐃᑉᐸᒃᓴᖅ ᖃᖅᓴᐅᙳᐊᓕᐅᖅᖢᓂ 
ᐅᓂᒃᑲᐅᑎᓚᐅᕐᒥᔮᖓ.” ᐄᕕᐅᑉ ᐅᖃᐅᑎᓪᓗᓂᒋᑦ 
ᐃᓕᓐᓂᐊᖃᑎᓂ ᐅᓂᒃᑳᓚᐅᖅᑕᖓᓂᒃ ᑐᓗᒐᕐᒥᒃ 
ᖃᖅᓴᐅᕐᒥᒡᓗ, ᐃᖅᑲᐅᒪᔭᒥᓂᒃ.
	 ᐅᖃᓯᓪᓗᓂ, “ᐅᖃᐅᓯᕆᔪᒪᓚᐅᖅᑕᕋ ᐊᑖᑕᑦᓯᐊᕋ 
ᓴᓇᙳᐊᖅᑎᐅᖕᒪᑦ, ᐊᒻᒪᓗ ᐅᓂᒃᑳᒃᑳᓘᖕᒪᑦ. ᑖᒃᑯᐊᒃ 
ᐅᕙᓐᓄᑦ ᐱᒻᒪᕆᐊᓘᔫᒃ ᐱᔾᔪᑎᒋᓪᓗᒍ...”
	 ᔫᓕᒧᑦ ᕿᕕᐊᕐᒪᑦ, ᔫᓕᐅᑉ ᖁᖓᕕᒡᔪᐊᖅᖢᓂᐅᒃ. 
“ᐱᔾᔪᑎᒋᓪᓗᒍ ᐃᓕᑦᑎᕙᒃᑲᒪ ᐊᔾᔨᒋᔭᐅᙱᑦᑐᒥᒃ 
ᐃᓕᔅᓯᓐᓂᑦ. ᓴᓇᙳᐊᕐᓂᒃᑯᑦ ᐅᓂᒃᑳᕐᓂᒃᑯᓪᓗ 
ᐃᓕᑦᑎᔪᓐᓇᕐᓂᖅᓴᐅᒐᒪ. ᖁᔭᓐᓇᒦᒃ ᓈᓚᑦᑎᐊᕋᔅᓯ.”
	 ᐸᑦᑕᒃᑐᖅᑐᐃᓐᓈᓗᓕᖅᖢᑎᒃ. ᐄᕕ 
ᐃᖏᒻᒪᑦ, ᓄᐊᑉ ᐅᑯᕝᕕᒋᓪᓗᓂᐅᒃ ᐅᖃᖅᐳᖅ, 
“ᑎᑎᕋᐅᔭᖅᑕᑎᑦ ᐱᐅᑦᑎᐊᖅᑐᑦ! ᓲᖃᐃᒻᒪ 
ᑎᑎᕋᐅᔭᐃᓐᓇᐅᔭᕈᒻᒪᐅᖦᖤᕋᕕᑦ!”
	 ᐄᕕ ᑲᒪᐃᖅᑭᖦᖢᓂ. 
ᐊᑲᐅᓯᑦᑎᐊᖅᑎᒋᓚᐅᖅᓯᒪᙱᓐᓇᒥ ᒫᓐᓇᑐᑦ 
ᐃᓕᓐᓂᐊᕐᕕᖕᒥ. ᖃᓄᐃᓗᐊᙱᑦᑐᖅ ᓱᓇᐅᕝᕙ 
ᐃᓕᑦᑎᕇᑦᑑᓪᓗᓂ, ᐱᓗᐊᖅᑐᒥᒃ ᓄᐊᑐᑦ 
ᐃᓄᒃᑕᖃᖅᑎᓪᓗᒍ, ᔫᓕᑐᓪᓗ, ᐊᓈᓇᖓᑐᓪᓗ, ᐊᒻᒪᓗ 
ᐊᑖᑕᑦᓯᐊᖓᑐᑦ ᐃᑲᔪᖅᑕᐅᕙᒃᖢᓂ!

